
Neels Jackson:  Mnr. Julius Malema het in baie mense se gemoed ’n simbool van ’n klomp slegte goed geword: ongemanierdheid, aggressie, roekeloosheid, selfs swart haat vir wit mense.Malema self het in die verlede natuurlik al ontken dat hy wit mense haat, maar ek vermoed dat baie wit mense nie hierdeur oortuig word nie.  Die groot vraag is: Hoe stop ’n mens Malema, of dit waarvan hy ’n simbool is?  Want belangriker as Malema self is die gees wat hy in die land verteenwoordig.  Persoonlik maak Malema se wilde retoriek my nie regtig bang nie. Wat my wel laat skrik, is die gedagte dat daar duisende ander jong swart mans is wat dalk dink en voel soos Malema.  Hoe keer ’n mens dít?  Ek dink die antwoord het verskillende komponente wat kan saamwerk om ’n verskil te maak.  AfriForum het die koers aangedui wat een aspek betref. Terwyl ander mense bang of kwaad geraak het vir Malema, het hulle koelkop gebly en die instrumente van ons demokrasie benut. 
Hulle het ’n hofbevel gekry wat Malema verbied om haatliedjies te sing.  Daar is ’n ander aspek van die demokratiese proses wat ook belangrik is. Dit is openbare druk.  ’n Mens voel soms magteloos, maar as genoeg ‘magtelose’ individue hard genoeg protesteer, kan hulle saam soveel geraas maak dat selfs ’n reusagtige party soos die ANC hom daaraan moet begin steur.  Ek dink dit het die afgelope tyd begin gebeur. In ’n stadium het ek gedink as Malema genoeg tou gegun word, sal hy homself daarmee ophang.  Of dit so ver sal gaan, sal ons moet sien, maar dit lyk ten minste of hy deeglik ingekatrol gaan word deur die ANC.  Daar is egter ’n dieper en belangriker antwoord op die vraag hoe ’n mens die Malema-gees op lang termyn kan stuit.  Hoe keer ’n mens dat haat en wantroue onder die swart jeug groei? Hoe keer ’n mens dit om?  Die belangrike ding is om die water en suurstof van daardie soort onkruid af te sny.  Dit help byvoorbeeld presies niks om, soos voor die hof op Ventersdorp gebeur het, iemand anders met koeldrank te gooi nie. Dit help nie om mense uit te skel of vir Malema vernederende byname uit te dink nie.  Inteendeel. Sulke optrede wakker juis haatgevoelens aan.  Wat nodig is, is om deur positiewe optrede daardie houdings om te keer. Om die teelaarde van slegte gedagtes te omskep in iets positiefs.  Ek gesels byvoorbeeld met ’n jong swart seun wat vertel dat hy vroeër verveeld by die huis rondgesit het en gedink het wat hy kan gaan steel. Daar was niks wat hom konstruktief kon besig hou en sy gedagtes in ’n ander rigting kon stuur nie.  Maar toe raak hy betrokke by ’n opheffingsprojek wat hom leer om te roei. Nou is hy al ’n Suid-Afrikaanse kampioen in sy ouderdomsgroep en dink hy daaraan dat hy Suid-Afrika eendag op die Olimpiese Spele wil verteenwoordig.  Ek hoor van ’n afgetrede dominee wat vir ’n paar pompjoggies gaan Bybels gee het. Waar hulle vroeër almal nors was, is hulle nou vriendelik met hom.  Die moderators van die NG Kerk se streeksinodes het onlangs gevra dat die kerk se lidmate in hierdie gespanne tyd ‘met konkrete dade van liefde en versoening’ na landgenote uitreik.  Klein gebare kan reeds ’n groot verskil maak, maar lewensveranderende projekte soos roei--afrigting vir arm kinders kan ons land op ’n nuwe koers plaas.  Daar bestaan reeds verskeie sulke projekte waarby ’n mens kan inskakel, en daar is oneindige ruimte in hierdie land vir nog sulke projekte om begin te word.
Dit alles begin by ’n positiewe gesindheid teenoor alle mede-Suid-Afrikaners.  En ek is oortuig dat as Malema genoeg daarvan kan beleef, hy uiteindelik self ook ’n ander deuntjie sal sing.
